
12 13Rencana Rencana

Oleh Yonna Edona Jonas

Sebut sahaja keistimewaan Sabah, banyak orang 
akan mengaitkan Sabah dengan keindahan flora 
dan fauna, kewujudan gunung tertinggi di Asia 
serta keindahan pulau peranginannya.

Namun ada satu lagenda yang hampir dilupakan oleh 
masyarakat keseluruhannya. Ia tersorok di sebalik  
pertandingan yang dikenali sebagai  ‘Unduk Ngadau’   
atau pertandingan ratu cantik bagi kaum Kadazandusun 
di Sabah. 

Pertandingan ‘Unduk Ngadau’ ini, biasanya  dipertanding
setiap kali pesta menuai atau ‘Kaamatan’ membuka 
tirainya di bulan yang kelima pada setiap tahun. 

Mari kita terokai dengan lebih dalam lagi lagenda 
mengenai dengan pertandingan ‘Unduk Ngadau’. 

‘Unduk Ngadau’  adalah berasal daripada perkataan 
‘Ruduk Ngadau’ yang bermaksud gadis yang dimahkotai 
dengan sinaran cahaya matahari. 

Menurut Brenda Osoi, 22, yang merupakan seorang 
daripada peserta yang menyertai pertandingan ‘Unduk 
Ngadau’ peringkat Daerah Kudat,  seorang ‘Unduk 
Ngadau’ perlu mempamerkan ciri-ciri ‘Huminodun’  
yang cantik dan juga berbudi bahasa. 

Maka secara tidak langsung pertandingan ‘Unduk 
Ngadau’ yang dijalankan adalah bertujuan untuk 
memilih seorang pengganti ‘Huminodun’. 

Mengikut lagenda, ‘Huminodun’ merupakan anak gadis 
bagi ‘Kinorohingan’ dan ‘Suminodu’ yang telah dijadikan 
korban semasa kaum Kadazandusun mengalami 
masalah kebuluran suatu masa dahulu. 

Mengikut kepercayaan masyarakat zaman dahulu, 
hanya dengan mengorbankan ‘Huminodun’ sahaja 
akan menyelamatkan mereka daripada masalah 
kebuluran yang mereka hadapi. 

Kerana kenyataan tersebut, menyebabkan ‘Huminodun’  
berkorban untuk menyelamatkan kaumnya daripada 
masalah kebuluran yang mereka hadapi. 

‘Huminodun’ akhirnya telah ditetak dan tubuhnya 
dibuang ke segenap penjuru bumi. 

Unduk Ngadau : Bukti Lagenda Huminodun di Sabah

Ketulan tubuh yang dibuang itu dikatakan telah bertukar 
menjadi tumbuh-tumbuhan yang boleh dijadikan 
makanan bagi kaum Kadazandusun. 

Kerana pengorbanan yang dilakukan oleh ‘ Huminodun’ 
bagi masyarakat Kadazandusun menyebabkan mereka ter-
us memperingati peristiwa ini melalui pertandingan ‘Unduk 
Ngadau’ yang dianjurkan pada setiap musim perayaan
Kaamatan.

Bagi golongan belia wanita yang berumur  antara 
18 hingga 25 tahun mereka berpeluang untuk 
menyertai pertandingan ‘Unduk Ngadau’.

Pertandingan  ‘Unduk Ngadau’ ini dibahagikan kepada dua 
bahagian iaitu ‘Sodop Unduk Ngadau’  dan ‘Unduk Ngadau’. 

Pada ‘Sodop Unduk Ngadau’, peserta  akan  mengenakan 
pakaian etnik yang telah diubah mengikut  konsep moden.

Manakala pada hari pertandingan ‘Unduk Ngadau’ pakaian 
tradisional etnik akan diperagakan oleh peserta ‘Unduk Ngadau’. 

Setiap peserta yang disenaraikan layak ke peringkat akhir 
‘Unduk Ngadau’ maka hanya mereka sahaja yang layak 
untuk memperagakan pakaian tradisional tersebut. 

Setiap kaum mempunyai satu tradisi dan keistemewaan 
tersendiri. Namun ekoran daripada permodenan dunia, 
ia semakin tengelam dilewati zaman. 

Tidak seharusnya kita melupakan semua tradisi dan 
keistemewaan yang ada, kerana ia adalah warisan yang 
perlu dikekalkan.

Pemenang pertandingan ‘Unduk Ngadau’ peringkat Daerah Kudat, Brenda Osoi(kiri), Aireenzey Zunaide(tengah) dan 
Rynienia Jane(kanan).

Tadau Tagazo Do Kaamatan 
Disambut Penuh Tradisi
Oleh Marsha Sharron Tan

Pesta Kaamatan atau lebih dikenali sebagai 
Tadau Kaamatan tetap disambut dengan 
penuh tradisi sejak zaman berzaman 
terutamanya dalam kalangan etnik Kadazan 
Dusun di negeri Sabah. Sambutan pesta
ini adalah sebagai meraikan tamatnya 
musim menuai padi dan sebagai tanda
syukur kepada tuaian padi yang baik. 

Pesta Kaamatan disambut pada tanggal 30 
dan 31 Mei setiap tahun yang bertempat di 
Kadazandusun Cultural Asssociation 
(KDCA) daerah Penampang. Menurut 
Charlene Sunmogram, awal 20-an yang 
pernah memenangi tempat ketiga dalam 
pertandingan Unduk Ngadau di daerah 
Putatan pada tahun 2013, kemuncak 
perayaan Kaamatan adalah pertandingan 
ratu cantik yang dikenali sebagai Unduk 
Ngadau, tarian tradisi seperti tarian 
Sumazau, dan upacara kemuncak yang 
dijalankan oleh Bobohizan atau Ketua Pendita. 

Pada suatu ketika dahulu, masyarakat  
Kadazan Dusun mempercayai bahawa 
semangat padi adalah sebahagian daripada 
Kinoingan (ketua makhluk halus dan pencipta). 

Kinoingan turut dikenali sebagai Bambaazon.  

Menurut mitos masyarakat Kadazan Dusun, 
suatu ketika dulu telah berlaku satu fenomena 
ganjil iaitu telah tumbuh segumpal batu di 
sebuah kawasan lembah yang didiami oleh 
masyarakat Kadazan Dusun ini. Saban hari 
saiz batu tersebut kian membesar dan cuaca 
menjadi sangat panas di lembah itu.

Oleh itu, Tok Ketua telah memanggil anak-
anak buahnya untuk bermesyuarat di balai 
untuk membincangkan soal mimpi mereka 
itu. Secara tidak sengaja, perbincangan 
mereka itu telah didengari oleh anak gadis 
Tok Ketua iaitu Kinomulok.

Secara senyap-senyap Kinomulok menyusup 
ke kawasan batu yang kian membesar itu lalu 
terserempak dengan beberapa orang bobolian 
(pendeta). Bobolian telah mengesahkan 
kebenaran mengenai firasat mimpi tersebut 
kepada Kinomulok.

Secara tiba-tiba, bunyi guruh yang amat kuat 
diiringi kilat sabung menyabung datang dari 
arah langit. Kinomulok telah disambar petir 
menyebabkan tubuhnya bercerai-berai. 
Kononnya, darahnya telah bertukar 
menjadi padi, giginya bertukar menjadi 
jagung manakala isinya pula menjadi timun. Bangunan KDCA yang terletak di daerah 

Penampang. (Sumber: kdca.org.my)

Pada malam selepas kejadian, penduduk 
kampung di lembah itu sekali lagi didatangi 
sebuah mimpi bertemu dengan Kinomuluk. 
Dalam mimpi tersebut, Kinomulok berpesan 
kepada penduduk kampung di situ agar 
menghadiahkan tujuh tangkai padi kepadanya 
setiap kali selepas musim menuai padi. 

Masyarakat Kadazan Dusun turut percayai 
bahawa roh Kinomulok telah menjelma 
sebagai Bambarayon (sejenis burung layang-
layang yang berjambul) yang menjadi 
semangat padi. 

Tambah Charlene Sunmogram, masyarakat 
Kadazan Dusun telah mengaitkan gerak tari 
tarian Sumazau dengan Bambarayon yang 
ditarikan oleh sepasang penari lelaki dan 
perempuan yang memakai pakaian berwarna 
serba hitam.

Charlene menjelaskan bahawa gerak tari 
tarian Sumazau ialah, tangan diayun ke 
hadapan dan ke belakang serentak dengan 
enjutan kaki kanan dan kiri. Apabila rentak 
paluan gong yang terdiri daripada tujuh 
atau lapan gong bertukar menjadi harmonis, 
penari lelaki akan pangkis atau bertempik 
‘He…He…’ yang memberi isyarat untuk
menukar gerak tari. 

Gerak tari tarian Sumazau yang digambarkan seperti 
sifat Bambarayon.  (Sumber: www.mysabah.com)

Selepas penari lelaki pangkis, pasangan 
penari tersebut akan mendepakan kedua-
dua belah tangannya ke bahagian sisi 
dengan pergerakan ke atas dan ke bawah. 

Gerak tari sebegini dikaitkan dengan sifat 
Bambarayon (semangat padi jelmaan bu-
rung layang-layang) yang sentiasa me-
layang-layang di udara bagi melindungi 
kesuburan tanaman padi mereka.

Sambutan Pesta Kaamatan yang dijalankkan 
pada 30 dan 31 Mei setiap tahun, disambut 
meriah oleh setiap lapisan masyarakat 
di Negeri di Bawah Bayu ini dengan 
menghidangkan minuman tapai atau arak 
beras sebagai minuman istimewa kepada 
para pengunjung yang datang bertandang.

Kepercayaan yang menjadi tradisi masya-
rakat Kadazan Dusun ini telah menjadikan 
sambutan Pesta Kaamatan atau Tadau 
Kaamatan saban tahun penuh dengan 
keunikannya yang tersendiri. Mereka akan 
menyapa antara satu sama lain sambil 
mengucapkan ‘Kopivosian Tadau Ka’amatan’ 
yang bermaksud Selamat Hari Menuai.

Minuman tapai atau arak beras yang diminum 
dalam tempayan secara bergilir-gilir.  (Sumber: 
wannah.net)

GST Terus Menghantui 
Kehidupan Pelajar

FORUM PENDAPAT PELAJAR

Oleh: Lu Siao Wee  

Cukai barangan makanan dan perkhidmatan 
(GST) bukan lagi sesuatu topik yang baru 
di kalangan masyarakat. Bermula dari 1 
April 2015, GST telah menjadi popular dan 
perbualan hangat dalam kalangan 
masyarakat terutamanya bagi pelajar malah 
ia dikatakan menghantui kehidupan pelajar.

Ramai yang berharap pelaksanaan GST 
ini merupakan gurauan bagi “April Fool” 
yang lepas, namun kenyataan sebenarnya 
tidak dapat kita nafikan. 

GST yang menjunjung “mahkota” kini 
dipertikaikan bersama dengan pemakanan 
seharian siswa yang terpaksa meninggalkan 
keluarga mereka untuk melanjutkan 
pelajaran di universiti.

Tiket mahal, tambang membebankan, bahan 
bacaan turut menjadi mahal disebabkan 
GST. Tambahan lagi, kenaikan harga 
makanan yang sememangnya menjadi 
keperluan yang paling penting bagi pelajar.

Tetapi siapa yang ambil peduli?

Tiada tindakan yang boleh dilakukan oleh 
pelajar kecuali mengadu kesusahan 
mereka.

Kenaikan harga barangan sebanyak 6% ini 
mungkin tidak mempengaruhi kehidupan 
sebahagian masyarakat. Namun, ia 
mengugat kehidupan pelajar universiti. 

Kebanyakan siswa bergantung PTPTN 
untuk menampung perbelanjaan seharian, 
ada yang terpaksa bekerja sambilan 
untuk menanggung kos kehidupan 
semasa berada di universiti. Kini beban 
yang semakin mendesak menggangu 
kehidupan mereka dari pelbagai segi. 

Isu ini semakin hangat apabila dipertikaikan 
oleh Datuk Haji Ahmad Maslan yang 
merupakan Timbalan Menteri di Jabat-
an Perdana Menteri yang menyuruh 
pelajar mengelakkan makan di luar 
dan sepatutnya masak sendiri. 

Isu ini membangkitkan ketidakpuasaan 
para siswa kerana ia tidak dianggap 
sebagai jalan penyelesaiaan malah dikenali 
sebagai ejekan yang bukan sahaja tidak 
membantu malah menyakitkan hati siswa.

Memang tidak boleh dinafikan bahawa kos 
makan di luar jauh lebih tinggi berbanding 
masak sendiri. Tetapi apa gunanya 
sekiranya tiada peralatan memasak yang 
dibenarkan di asrama universiti.

Masak maggi pun susah, apatah lagi masak 
sayur dan daging di asrama? Cadangan 
ini hanya mampu kita bayangkan di mimpi 
sahaja dan mimpi ini lenyap seperti “buih” 
kerana tiada tindakan yang diambil bagi 
membantu pelajar menghadapi keperitan ini.

Bukan itu sahaja, malah isu ini dihangatkan 
bagai api yang membara-bara apabila 
menteri tersebut menyeru siswa mangambil 
lebih banyak maggi sebagai makanan 
mereka sepanjang pengajian mereka 
untuk mengelakkan GST.

Sedar atau tidak, Maggi yang diwar-warkan 
ini juga dikenakan GST. Harganya juga 
tidak semurah seperti dahulu lagi - 
Harapkan maggi, maggi pun GST.

Yang lebih teruk lagi, kita sudah ada jawapan 
sendiri di dalam lubuk hati bahawa maggi 
merupakan makanan segera yang tidak 
menyihatkan badan dan memudaratkan 
kesihatan kita. Apatah lagi bagi siswa yang 
mengambil maggi sebagai makanan utama 
seharian bagi menggelakkan GST.

Terdapat juga laporan yang menyatakan ba-
hawa ramai pelajar universiti yang didakwa 
meninggal dunia akibat terlalu kerap 
mengambil maggi sebagai makanan seharian 
mereka di universiti dan kadar kematian 
siswa yang diakibatkan oleh pengambilan 
maggi semakin meningkat.

Beralih balik dengan isu yang diketengahkan 
oleh Menteri tadi. Adakah cadangan ini 
dikatakan logik dan sesuai diaplikasikan 
dalam pemakanan seharian siswa dalam 
tempoh pengajian? 

“Tepuk dada tanya selera.”

Tanpa tindakan yang diambil, semua ini 
dianggap cakap kosong sahaja. Sebagai 
mahasiswa universiti, kita haruslah mem-
buka minda untuk menerima yang betul dan 
bertindak bijak dalam dunia GST ini.

Memakai selipar ke kuliah, adakah 
ia trend pelajar?

Oleh Ensol Bin Langgayat 

Setiap Universiti di Malaysia mempunyai etika 
pemakaian semasa ke kuliah. Etika 
pemakaian bagi seorang pelajar di Universiti 
sememangnya sudah diperkatakan sejak 
dahulu dan telah menjadi isu yang hangat 
diperkatakan. Hal ini demikian kerana, 
pemakaian pelajar IPT atau IPTS dikatakan 
tidak menepati tatacara atau etika 
pemakaian sebagai seorang pelajar. 

Di Universiti, pelajar bebas memakai pakaian 
asalkan tidak melanggar etika pemakaian 
yang ditetapkan oleh pihak Universiti.

Universiti Malaysia Sabah (UMS) merupakan 
salah satu daripada universiti di Malaysia 
yang turut mengamalkan etika berpakaian 
tersebut. Namun apa yang dilihat, etika 
pemakaian di UMS masih tidak begitu 
memuaskan. Tidak semua pelajar UMS 
mematuhi peraturan dan etika pemakaian 

yang telah ditetapkan oleh pihak universiti. 

Berselipar ‘Jepun’ ke kuliah merupakan 
salah satu perlanggaran etika pemakaian 
yang diamalkan oleh pelajar universiti ini. 

Jelas terlihat bahawa kebebasan pemakaian 
yang diberikan kepada pelajar telah 
disalahgunakan oleh segelintir pelajar. 
Cara  pemakaian yang melanggar etika 
pemakaian UMS sedang giat dilakukan 
oleh pelajar UMS semasa ke kuliah. 

Memakai selipar ke kuliah sudah menjadi 
kebiasaan bagi pelajar UMS. Bukan satu, 
bukan dua, malah  hampir separuh daripada 
pelajar UMS memakai selipar semasa ke 
kuliah. Apa yang lebih mengecewakan 
ialah, amalan cara pemakaian ini bukan 
sahaja dilakukan oleh pelajar perempuan 

tetapi juga pelajar lelaki. Persoalannya, 
adakah memakai selipar ke kuliah ini 
menjadi trend pelajar masa kini?

Cara pemakaian yang melanggar etika 
sememangnya tidak elok dipandang oleh 
orang luar. Mereka tentunya akan berfikiran 
negatif bukan sahaja kepada pelajar 
universiti itu sendiri malah universiti turut 
menerima tempiasnya. 

Cara pemakaian seperti ini tidak 
mencerminkan mereka sebagai seorang 
pelajar Universiti. Apa yang dilihat di sini 
ialah kesan yang akan timbul mengenai 
imej universiti. Orang luar akan tertanya-
tanya adakah amalan berselipar ‘Jepun’ 
itu dibenarkan di universiti atau tidak. 

Perbuatan ini sedikit sebanyak menjejas-
kan nama baik universiti dalam pandangan 
orang luar. 

Persoalannya, adakah pihak universiti 
menjalankan tugasnya dengan betul? 
Peraturan dan etika yang dilaksanakan ada-
lah tidak ketat dan tidak dilakukan secara 
menyeluruh. Hal ini menyebabkan, para pelajar 
masih mengamalkan cara pemakaian yang 
tidak menepati etika. 

Kempen etika pemakaian perlu dilaksanakan 
bagi mendisiplinkan pelajar UMS dari segi 
pemakaian. Peraturan dan etika pemakaian 
harus diperketatkan bagi mengelakkan 
pandangan negatif daripada orang luar 
terhadap pelajar UMS dan juga UMS sendiri.

Kerana Drama Korea, Tugasan Terkorban
Oleh Herni Enida Haron

Baru-baru ini saya berkesempatan bertemu 
se-orang teman yang sudah lama terputus 
hubungan. Macam-macam yang kami bualkan 
antaranya ialah kegemarannya terhadap drama 
Korea.

Ketaksuban teman saya itu boleh dikatakan 
pada tahap yang kritikal di mana hampir semua 
benda yang dimiliki wajib ada sentuhan gambar 
pelakon-pelakon kacak Korea. Daripada laman 
sosial hinggalah kepada foto kulit telefon pintar 
semuanya berlatarbelakangkan pelakon atau 
penyanyi Korea.

Sebelum kami berpisah dia sempat menawarkan 
untuk memberi drama korea yang berjumlah 
puluhan di komputer peribadinya. Namun, saya 
tolak atas alasan kekangan masa untuk tonton.

Inilah salah satu daripada barah yang melanda 
para mahasiswa yang saya lihat di Malaysia. 
Mereka sanggup menghabiskan waktu berjam-
jam untuk menghabiskan satu episod drama. 

Itu belum kira lagi duit yang mereka habiskan 
untuk memuat turun setiap drama itu. Bagi 
saya, mungkin mereka menonton drama-dra-
ma tersebut untuk menghilangkan seketika 
tekanan belajar. Tetapi, apabila drama korea itu 
didahulu berbanding tugasan ianya adalah satu 
penzaliman ke atas diri sendiri.

Bagaimanapun, saya tidaklah terlalu jumud 
dan terus sahaja meletakkan hukuman baha-
wa semua penonton tegar drama korea adalah 
pemalas. Malahan, saya kagum dengan rakan-
rakan yang bijak dalam membahagikan masa 
untuk menyiapkan tugasan dengan berhibur. 

Tetapi, yang ingin dipertikaikan di sini ialah  antara 
mereka ini sudah terlalu taksub dengan drama 
Korea sampai tanggungjawab sebagai pelajar 
diabaikan. Mungkin ada yang akan menempik 
saya dengan menganggap semua ini adalah 
tuduhan palsu tetapi ini adalah realiti. 

Kebanyakan masa berkualiti di universiti banyak 
dihabiskan dengan menonton drama yang tidak 
berfaedah itu. Malahan, ada sesetengahnya yang 
sanggup bersengkang mata dari siang hingga ke 
malam kerana ketagihan menonton drama Korea.

Bagi mereka ini, apabila terlepas satu episod 
ibarat satu kerugian terbesar dalam hidup, padahal 
drama itu boleh ditonton semula, bukan seperti 
zaman dahulu. Sepatutnya, apabila bergelar 
mahasiswa, tumpuan dan masa yang dibelanjakan 
itu lebih kepada menelaah. Tetapi, segelintir  
ini pura-pura tidak faham, bagi mereka 

drama Korea itu lebih penting daripada menyiapkan 
tugasan yang diberikan pensyarah.

Yang lebih menyedihkan ialah, ada sesetengah 
daripada mereka terikut-ikut dengan perangai dan 
gaya yang digunakan oleh watak-watak gedik dalam 
drama yang mereka tonton. 

Cukup-cukuplah fikiran kita sudah diracuni dengan 
drama Melayu yang menunjukkan contoh tidak 
baik, ditambah lagi dengan drama Korea maka 
bertambah rosaklah pemikiran mahasiswa kini. 
Kalau dah ketagih sangat kepada drama Korea itu 
pandai-pandailah bahagi masa. 

Pesanan kepada semua mahasiswa, ubahlah sikap 
taksub kepada drama-drama yang mengalirkan air 
mata ini. Sepatutnya, apabila sudah memegang status 
mahasiswa , fikiran sudah berubah dan matang 
dalam memilih bahan tontonan dan bacaan.

